
 

 

 

Elvira Lama Fernández deputada do Grupo Provincial Socialista, en base ó 

previsto no artigo 46 da Lei de Bases Reguladora do Réxime Local, ó artigo 91 e 97, 

entre outros, do R.O.F. e o Regulamento da Corporación presenta a seguinte, 

MOCIÓN SOBRE O DESMANTELAMENTO DOS SERVIZOS NO RURAL que espera 

sexa incluída na sesión plenaria en base á seguinte: 

 

EXPOSICIÓN DE MOTIVOS 

 

O PSdeG-PSOE ven denunciando o que está a suceder dun tempo a esta parte cos 

servizos públicos básicos, e que se mostra xa como a crónica dunha morte anunciada. 

O desmantelamento que se está a levar a cabo, é froito dunha estratexia ideolóxica do 

Partido Popular xustificada polas medidas de austeridade e estabilidade, que non fan 

mais que asfixiar os concellos privando á veciñanza dos servizos mais elementais 

como a sanidade a educación ou o transporte.Este tipo de políticas están abocando a 

moitas familias a abandonar o mundo rural ante a redución dos servizos referidos, 

facendo que o seu modo de vida sexa unha odisea, e truncando proxectos vitais de 

moitos anos e moito esforzo. 

 

Os socialistas sabemos que detrás de cada recorte no rural está o desmantelamento e 

a persecución para que moitas familias abandonen as aldeas e se concentren nas 

vilas e mesmo na capitalidade da provincia, onde e máis fácil e máis barato, o acceso 

a sanidade e a educación, como principais piares dos servizos públicos. 

 

Noticias como a desaparición de centros escolares en boa parte da provincia como 

Calvos de Randín, Baltar, Blancos , Punxín, Dacón, etc... crean alarma social e fan 

que moitas familias  abandonen unha forma de vida moi lexítima, e que cumpre tamén 

a función de coidar do medio natural, referímonos ó sector primario como sustento 

principal de moitos deles. 

 

A supresión do número de médicos nos centros de saúde rurais é tamén moi 

preocupante, cun só médico de familia e un enfermeiro nestes centros das pequenas 

vilas, sen atender a dispersión dos núcleos, fan imposible prestar un servizo óptimo. 

Por desgraza, estes médicos cada día teñen máis traballo, porque a poboación rural 

envellece día a día 



 

 

 

Tamén cabe sinalar que a gravidade da situación financeira na que se atopan as 

entidades bancarias, abocan ó peche da maioría das oficinas que a día de hoxe teñen 

presenza nas pequenas vilas,  obrigando ós clientes a desprazarse para calquera tipo 

de operación, mesmo para cobrar as pensións cada mes. 

 

Existen concellos como o de Rairiz de Veiga que hoxe se mostra como o paradigma 

onde conflúen tódolos aspectos negativos que acabamos de relatar, onde existe 

residencia de anciás, centro de día, escola infantil e centro de saúde con dous 

médicos de familia, e mesmo oficina bancaria, todos estes servizos están en risco de 

desaparecer por vontade dun alcalde do PP, que está disposto a  por en risco a toda a 

poboación do Concello. 

 

Resumindo, unha serie de recortes nos servizos básicos, que serán coma sempre, 

soportados polos mais débiles, polos mais vellos, polos de menores ingresos e con 

maior dificultade de desprazamento. Despois de asistir na década dos 80 ó peche de 

escolas nos pobos, vimos como nos 90 se pechaban tendas e bares, que exercían de 

auténticos centros cívicos e sociais, e agora asistimos ó desmantelamento nas capitais 

dos, facendo da vida no rural unha odisea difícil de soportar, sen outro motivo que o 

puramente ideolóxico, en pos do máis rendible en termos  económico. Pesan máis os 

números que as persoas esa parece ser a máxima onde goberna o PP. 

 

Por todo o anteriormente exposto O Grupo Socialista propón ó Pleno a adopción do 

seguinte: 

ACORDO: 

 

 Instar ós concellos ourensáns a non saír do Consorcio Galego de Benestar alí 

onde se presten servizos de Residencia de Anciás, Centros de Día ou Escolas 

Infantís. 

 Esixir á Xunta de Galicia o mantemento do segundo médico de familia, nos 

concellos onde se superen o número de cartillas mínimas para un só médico e 

que se teña en conta o indicador de dispersión poboacional. 

 



 

 

 Facer as xestións oportunas diante da dirección de Novagaliciabanco para 

manter aberta o maior número de oficinas nos pobos  do rural ourensán,  polo 

menos algúns días por semana. 

 Cooperar cos Concello que teñen en risco de peche dos Centros escolares 

fomentando conxuntamente a fixación de familias con menores no rural da 

provincia de Ourense. 

 

 

 

 

 

En Ourense a 22 de abril de 2013 

 

Asdo.: Elvira Lama Fernández 

 

 

 

 

 

 

 

 

 

 

-SR PRESIDENTE DA DEPUTACIÓN PROVINCIAL DE OURENSE 

 

  

 


